
GOUVÈNÈ CUOMO SIYEN PWOJÈ-LWA POU PWOTEJE ADOLESAN YO KONT 

RISK POU SANTE YO LÈ YO PÈSE KÒ YO 

 
Jodi a Gouvènè Cuomo te siyen yon pwojè-lwa an lwa pou pi byen pwoteje adolesan yo kont 
enfeksyon ak maladi moun pran nan san lè li egzije pou yon timoun minè jwenn konsantman 
paran li alekri anvan li fè pèse kò li. Pwojè-lwa sa a, yo te vote alawonnbadè nan Sena a ak 
Asanble a, se yon mezi enpòtan ki pral ede kenbe jèn Nouyòkè yo an sante ak pwoteje.  

Gouvènè Cuomo di konsa, “Pèsaj kò kapab lakòz gwo risk pou sante, epi se obligasyon nou 
antan paran Nouyòkè pou asire adolesan nou yo pran tout prekosyon pou rete an sante ak 
pwoteje. Mwen di Senatè Robach ak Manm Asanble Simanowitz mèsi pou travay di yo sou 
pwojè-lwa sa a.”  

Jouk lè pwojè-lwa sa a te siyen, lwa New York te fè konnen pa gen egzijans laj minimòm pou 
yon moun pèse kò li. Men, li ilegal pou mete tatou sou yon moun ki poko gen laj 18 tan. Apeprè 
20% tout moun ki pèse kò yo vin gen enfeksyon, epitou gen yon risk pou pran epatit nan 
pwosedi a.  

Pwojè-lwa Gouvènè a te siyen jodi a egzije pou estidyo pèsaj kò yo tcheke idantifikasyon 
adolesan yo, epi pou adolesan ki poko gen laj majè bay yon fòm konsantman yon paran oswa 
yon responsab legal ki te siyen devan pwopriyetè oswa espesyalis pèsaj kò nan yon estidyo pèsaj 
kò. Yon pèsaj kò se yon pèsaj ki fèt sou yon pati nan kò a ki diferan ak zòrèy la. Lwa sa a ap 
anvigè nan 90 jou.  

Senatè Joseph E. Robach, ko-sipòtè pwojè-lwa a, di konsa, “Paske pèsaj kò kapab souvan lakòz 
enfeksyon ak yon sikatris pèmanan, li sanble lojik pou paran yo ta dwe patisipe nan desizyon an. 
Lwa sa a pral ede edike alafwa paran yo ak timoun yo sou risk posib pèsaj yo, epitou lwa a pral 
ede yo pran desizyon reflechi ansanm.”  

Manm Asanble Michael Simanowitz, ko-sipòtè pwojè-lwa a, di konsa, “Mwen vle di Gouvènè a 
mèsi poutèt li pran mezi rapid pou siyen lejislasyon enpòtan sa a. Pèsaj nan kò kapab lakòz yon 
gwo risk pou sante si yo pa pran swen li kòrèkteman. Sa pral asire paran yo okouran entansyon 
pitit gason oswa pitit fi yo kounye a pou resevwa yon pèsaj nan kò k ap pètèt evite konplikasyon 
tankou reyaksyon alèjik, enfeksyon oswa sikatris nan po. Gen tranteyen (31) eta ki entèdi pèsaj 

nan kò sou timoun minè san pèmisyon paran yo, epi mwen kontan kounye a New York se 
tranndezyèm eta a.” 

